
Боныхъёд
Gismeteo-йы бёрёггёнёнтём гёсгё, 13 апрелы, республикёйы боны-

хъёд уыдзён асёст, ранёй-рётты уардзён. Уёлдёфы температурё – 10-21  
градусы хъарм. 

Боны дёргъ — 13,14 Хурыскаст — 05,21
Хурныгуылд — 18,41

Валютёйы аргъ Доллар — 93,48
Евро — 99,53 12 +

 Космонавтикёйы бон 

Кад – Къомайты Русланён 
 Знон нё бёстё сбё-
рёг кодта Космонавти-
кёйы бон. 1961 азы 12 
апрелы советон космо-
дром «Байконур»-ёй 
космосы тыгъдадмё 
атахт фыццаг космо-
навт Юрий ГАГАРИН. 
Уыцы  цау сыгъзёрин 
дамгъётёй фыст ёр-
цыд нё бёстё ёмё 
дунеон  историйы.
Дзёуджыхъёуы  Космо-

навтикёйы скъолайы кад-
джын уавёры байгом код-
той нё бёстёйы космосон 
аппаратты конструктор, 
Советон Цёдисы Паддза-
хадон премийы лауреат, 
УФ-йы сгуыхт машинёара-
зёг Къомайты Владимиры 
фырт Русланы бюст.

 Юрий Гагарины кой-
мё махён, ирон адё-
мён, нё цёстытыл ауайы 
Къомайты Руслан. Ирыс-
тоны сывёллёттён уый цы 

ёвёджиауы лёвар бакод-
та, уымён аргъ нёй. Рус-
ланы фёрцы нё респуб-
ликёйы скъоладзаутён 
хорз фадат фёци космо-
сы тыгъдадимё базонгё 
уёвын, космонавтикёйы 
дунемё фыццаг хатт бахи-
зынён. 
Бёрёгбонмё ёрба-

цыдысты: нё респуб-
ликёйы Сёргълёу-
уёг    Сегей     Меняйло,  
республикёйы раздёры 
разамонёг Битарты  Вя-
чеслав, ахуырад ёмё 
наукёйы министр Алы-
бегты Эллё, С.А. Лавоч-
кины номыл наукон-куыс-
тадон иугонды  комплексты 
хайады хицау Александр 
Шаханов, ёхсёнады ми-
нёвёрттё ёмё космо-
навтикёйы      скълайы    ахуыр-
дзаутё.

 Сергей Меняйло зёрди-
аг арфётё ракодта Битар-
ты Вячеславён, Къомайты 
Русланимё ацы скъола-
йён бындур кёй сё-
вёрдтой, планетари кёй 
бахъахъхъёдтой ёмё дзы 
космонавтикёйы скъола 
кёй сарёзтой, уый тых-
хёй. Бузныджы ныхёстё 
загъта скъолайы коллек-
тивён дёр, ахуырдзаутён 
та бафёдзёхста Русланы 
ном бёрзёндты хёссын  

ёмё йын йё фёрнджын 
хъуыддёгтё дарддёр  
хёццё кёнын.

– 63 азы размё  кос-
мосы тыгъдадмё фыццаг  
адёймаг куы атахт, уё-
дёй фёстёмё советон 
космонавтикё  азёй-аз-
мё рёзт, мах фыццёг-
тё уыдыстём, уёларвон 
тыгъдад айгёрдын кёмён 
бантыст, уыдонёй. Ёмё 
сёрыстыр стём, уыцы 
хъуыддаджы не ‘мзёххон 
дёр кёй архайдта, уы-
мёй. Уёд йё ном абоны 
хуызён хъуыстгонд нёма 
уыд, фёлё уыдон уыдыс-
ты, нё бёстёйы кад раз-

мё чи кодта, наукё ёмё 
арёзтады бёрзёндтём 
ныфсджынёй чи цыдис, 
ахём фёлтёр.  Руслан 

нё республикёйы фидё-
ны фёлтёртён ныууагъта 
диссаджы лёвар, фёндыд 
ёй, цёмёй йё райгуы-

рён чысыл Ирыстоны дёр 
фёзына конструктортё, 
инженертё, космонавт-
тё, астрономийы дунейы 
ёнтыстджын хъуыддёгтё 
йё къухы кёмён бафтой, 
ахём фёсивёд. Космо-
навтикёйы скъолайы та 
ма гом кёнём ноджыдёр 
боныгон ахуыры кълёстё 
дёр, – загъта респуб-
ликёйы Сёргълёууёг.
Битарты Вячеслав та 

радзырдта Къомайты Рус-
ланы уд  ёмё зёрдёйы 
миниуджыты тыххёй.

– Руслан уыдис хё-
ларзёрдё адёймаг. Йё 
Ирыстонён исты хорздзи-

над саразын та – йё бёл-
лиц. Ныууагъта Мёскуыйы 
йё сабыр ёнёмёт цард 
ёмё ёрыздёхт йё фы-
дыуёзёгмё. Бон-изёрмё 
архайдта йё проектыл, 
Космонавтикёйы скъола 
саразыныл. Ёмё абон уы-
нём, уыцы фыдёбон  йё 
къухы кёй бафтыд, уый.  
Скъола рёзгё фёлтёрты 
хъомыладён ёвёджиауы 
фёрёз у, ёмё архай-
дзыстём, сывёллёттён, 
фидёны ахуыргёндтён 
ёппёт фадёттё дёр 
цёмёй уа, ууыл, – загъта    
Битарты Вячеслав. 
Йё мысинёгтё Къо-

майты Русланы тыххёй 
радзырдта Александр Ша-
ханов дёр. Уый бёстон 
хабёрттё фёкодта, Мёс-
куыйы, С.А. Лавочкины но-
мыл наукон иугонды  Рус-
лан цы рёсугъд фёд ныу-
уагъта, кёстёртимё йё 
хъомыладон куыстён цы 
стыр аргъ уыд ёмё ис 
абон дёр, уый тыххёй. 

– Къомайты Русланы ра-
замындёй диссертацитё 
чи фыста, уыдон нё рох  
кёнынц, куыд сыгъдёг,  
хуымётёг ёмё хёлар-
зёрдё адёймаг уыдис, 
уый. Йе ‘ххуыс никуы ёв-
гъау кодта, бахъуаджы 
сахат-иу исчи куы фё-
тыхст, уёд дёр. Йё  цёст-
уарзон амындтытё та нын  
нё равзёрст фёнда-
гыл ахъаззаджы хос фес-
ты, – загъта Александр 
Шаханов.  
Ирыстоны Космонав-

тикёйы скъолайён Алек-
сандр йё наукон  куыст-
уаты номёй ёрбаласта 
космосон аппарат «Вене-
ра-7»-ы макет ёмё ар-
фёйы фыстёг скъолайы 
коллективён.
Къомайты Русланы рай-

гуырён хъёу Ногиры 
скъолайы ахуырдзаутё 
та иронау аив бакастыс-
ты зындгонд конструктор 

ёмё ахуыргонды  тыххёй 
фыст ёмдзёвгётё, Дзёу-
джыхъёуы педагогон кол-
леджы зарёггёнджыты 
къорд акодта зарёг нё 
Ирыстоныл. Уыцы бон ма 
Космонавтикёйы скъо-
лайы уыдис презентаци 
журнал «Ногдзау»-ён дёр. 
Журналы редактор Сёл-
биты Дианё куыд ра-
дзырдта, афтёмёй жур-
налы ёрмёджытё иууыл-
дёр сты космонавтикёйы 
темёйыл хуызджын ёмё 
цымыдисаг иллюстрацити-
мё.

ТЕМАТИКОН ФАРС

СПОРТИВОН ФИДИУЁГ
Хъёбысхёст

 Сыгъдёгдзинад 

Газетты, журналты кусджытё 
рацыдысты ёфснайынмё

Куыддёр хуры тын-
тё зёххмё ёрхёццё 
сты, афтё майрёмбо-
ны Мыхуыры хёдзары 
кусджытё рацыдысты 
сё алфамбылай ёфс-
найынмё. Ацы зиумё 
фёсидт республикёйы 
Мыхуыр ёмё дзыллон 
коммуникациты комитет, 
йё кусджытё дёр зиуы 
архайдтой. Ёмхуызонёй 
ёфснайынмё рацыдыс-
ты газетты, журналты 
кусджытё. 
Райстой уисёйттё, 

ведратё, чъыр, белтё 
ёмё бавнёлдтой ёфс-
найынмё. Ацы фёл-
тёрддзинадёй дард-
дёр дёр пайда кён-
дзысты, уалдзёг йё-
хёдёг домы сыгъдёг-
дзинад ёмё ёфснайд. 
Ёнёмёнг, Мыхуыры 
хёдзар хъуамё уа хёрз-
зылд, ёфснайд ёмё йе 
‘ддаг бакастёй цёсты 
ахада.

 Ёхсёнад 

Сенаторы фембёлд «Ёрыгон 
гварди»-йы минёвёрттимё

УФ-йы Федерацийы Советы уёнг Виталий 
НАЗАРЕНКОЙЁН фембёлд уыд «Иугонд 
Уёрёсе»-йы «Ёрыгон гварди»-йы цёгатирыс-
тойнаг хайады минёвёрттимё. 
Ныхасы архайдтой Цё-

гат Ирыстоны Фёсивё-
дон парламенты сёрдар 
Аслёмырзаты Азёмёт, 
«Ёрыгон гварди»-йы рес-
публикон хайады разамо-
нёг Саулохты Сёрмёт, 
гвардионты ёххёсткомы 
разамонёг Артур Гарага 
ёмё «Ёрыгон гварди»-йы 
активы иннё минёвёрт-
тё.
Виталий Назаренко ёры-

гон фёлтёры минёвёрт-
тён бёстон радзырдта 
Федерацийы Советы ар-
хайды тыххёй, йё хъуыды-
тё раргом кодта бёстёйы 
абоны царды ахсджиаг-
дёр фарстаты фёдыл. 
Гвардионтё та сенаторён 
радзырдтой, ёхсёнады 
царды куыд архайынц, ца-

вёр гуманитарон ёмё 
бархионты змёлды рай-
рёзтён ахъазгёнёг про-
екттё ёххёст кёнынц, 
уыдёттё. Уымёй уёлдай, 
фёсивёд рёгъмё рахас-
той, сё хъуыдымё гёс-
гё, ныртёккёйы уавёрты 
фылдёр ёргом цы фарс-
татём аздахын хъёуы, уый 
фёдыл сё фиппаинёгтё 
ёмё фёндёттё. 

Сенатор бёстон дзуап-
пытё радта ёрыгон фёл-
тёры минёвёртты бирё 
фарстытён, йё фадёттё 
куыд амонынц, афтё сын 
ёххуысёй зёрдё ба-
вёрдта.
Фембёлды кёронбёт-

тёны Виталий Назаренко 
Федерацийы Советы уён-

джы Арфёйы фыстёджы-
тё ёмё зёрдылдарён 
лёвёрттё ракодта, бёс-
тё ёмё республикёйы 
ёхсёнадон-политикон 
царды ахадгё архайд чи 
кёны, «Ёрыгон гварди»-
йы уыцы уёнгтён. Ахём 
арфётё райстой Болататы 
Юлия, Артур Гарага ёмё 
Туаты Азёмёт.

«Фёсивёды минёвёрт-
тимё фембёлдтытё мё-
нён уёлдай ёхсызгондёр 
вёййынц, уымён ёмё не 
стыр Фыдыбёстёйы дард-
дёры хъысмёт уыдонёй 

аразгё уыдзён. Уыдоны 
хъуыдытё ёмё фёндёт-
тё хорзёрдём ахадынц 
не ’мгуыстадыл», – бафип-
пайдта сенатор.

ЁЛБОРТЫ Зёлинё,
УФ-йы Федерацийы 

Советы уёнджы 
ёххуысгёнёг



 Ёхсёнад  

Хистёртыл узёлынц

Раст зёгъгёйё, газет «Рёстдзинад»-мё адём 
арёхдёр сё хъаст ёрбахёссынц. Уый та, кёй ныл 
ёууёндынц, уый нысан у. Ацы хатт газеты уазёг 
уыд фёллойы ветеран, бирё азты уацхёссёгёй чи 
фёкуыста, уыцы сылгоймаг – БАСИТЫ Сурёт. 
Ёрбацыд иу курдиатимё: хи цёстёй фенын ёмё 
газеткёсджытён радзурын, Республикёйы Вете-
ранты хёдзары дзыллон куысты центры хистёртён 
сё уёгъд рёстёг ёрвитын ёмё хиирхёфсынён цы 
уавёртё ис, уый тыххёй.
Нё бацыдмё центрмё 

адём горёты алы кёрёт-
тёй ёмбырд кодтой, агъуыс-
тёй уынгмё цы фёндыры 
зёлтё хъуыстысты, уыдон 
ёхцондзинад хастой сё 
фёрсты цёуджытён. Уым, 
чи сёмбёлд, уыдонён хъазт 
сарёзта, ныр дзы дзёвгар 
рёстёг чи кусы, уыцы фён-
дырдзёгъдёг – Хъайтмаз-
ты-Золойты Маринё. Куы 
бахызтыстём агъуыстмё, 
уёд федтам, хъазты астёу 
дыууё сылгоймаджы тым-
был кафты куыд зилдухён-
тё кодтой, уый. Зёрдиагёй 
ныл бацин кодтой.

– Цёуём, нё рёстёг ёр-
витём. Тынг ныл узёлынц 
центры кусджытё. Ёрмёст 
сё фёлмён ныхасёй дёр 
сурынц адёймаджы сагъёс. 
Бирётё дзы дзёвгар рёс-
тёг бафёстиат вёййынц, 
суанг фёсахсёвёртём 
дёр. Центры хистёр адми-
нистратор Багаты Фатимё 
ма нын цай кёнё къофи 
дёр акёны адджинёгтимё. 
Уый нё, фёлё ма немё 

дёр ацёуы, искуыдём нё 
куы ахонынц, уёд, – зёгъы 
Къусраты Анатоли.
Къуыри ёхсёз боны изё-

ры фараст сахатмё цент-
ры дуёрттё гом сты ёр-
бацёуджытён. Сё нымёц 
нымадёй у 100-мё ‘ввахс. 
Ёрмёст хиирхёфсён бы-
нат нёу Ветеранты хёдзар. 
Зонындзинёдтё уёрёхдёр 
кёнынён арёх байхъусынц 
цымыдисаг лекцитём ирон 
адёмы цардыуаг ёмё бё-
рёгбётты тыххёй. Кён-
гё дёр сё кёнынц, хёрз 
ёрёджы та уалдзыгон бё-
рёгбёттёй иу – Хоры бон 
сарёзтой. Сё зонындзи-
нёдтё, хёдзармё ацёу-
гёйё, парахат кёнынц би-
нонты, кёстёрты ‘хсён. Сё 
рёстёг пайдаимё ‘рвиты-
нён сын ахъаз у Нарты кад-
джытё ахуыр кёныны къорд. 
Фольклор иртасёг, ахуыр-
гонд Бязырты Аслёнбег 
арёх бакёсы лекцитё ацы 
темёйыл. Кадёгмё уал 
байхъусынц, уый фёстё йё 
хайгай равзарынц, ныхас 

кёнынц йё мидис ёмё ны-
саныл, нырыккон цардимё 
абарстыты хатдзёгтё фем-
бёлды кёрон  ветерантён 
свёййынц центрмё балцы 
сёйраг мидис.

– Цёмён цёуём ардём? 
Фыццаджыдёр, уымён, 
ёмё нын ис кёрёдзи-
имё зонгё кёныны фадат. 
Дыккаджы та – нё фёллад 
суадзынмё. Хёдзары иу-
дадзыг бадгёйё адёймаг 
хъыг кёны. Адёмы астёу-
мё цёуын хорз у: зёрдё-
бын ныхёстё фёкёнём не 
‘мбёлттё, нё зонгётимё. 
Иубон та музейы уыдыстём, 
бынтон лёвар. Арёх нё 
фёхонынц Ирон ёмё Уы-
рыссаг театртём дёр спек-
такльтём бакёсынмё. Нё 
рагбонты дёр-иу чызджы-
тимё раст афтё цыдыстём 
киномё, стёй ног сёвёрд 
спектакль фенынмё, – сё 
ёрвылбоны царды кёйттё 
нын кёны нё хонёг Сурёт.
Центры хор «Ветеран»-ы 

архайын йё уёнгтён сси 
хиирхёфсён мадзал нё, 
фёлё сфёлдыстады рёз-
тимё ёмдзу кёныны фё-
рёз. Хистёртён фадат 
ис нырыккон ёмё национ 
кёфтыты, стёй спортивон – 
шашкётё ёмё шахмётты, 
скандинаваг лёдзджытимё 
цёуыны ёмё ёхсёнадон 
туризмы къордты архайы-
нён. Рёстёгёй-рёстёгмё 
ацёуынц Куырттаты ёмё 
Цъёйы кёмттём. Бирё-
тё афтё дёр фёзёгъынц, 
ёз ацы ран тынг рагёй нал 

уыдтён, зёгъгё. Сё фарс-
мё алкёд, кёдёмфёнды 
ма цёуой, вёййы центры 
разамонёг Багаты Фати-
мё. Истёуыл, мыййаг, тых-
сы къорды уёнгтёй исчи, 
уёд ын йё къух саразы. Цы 
ёрмдёсныты къорд дзы ис, 
уыдонён амоны алыхуызон 
дзаумёттё бийын, аразын. 
«Мах фёнды, цёмёй нём 
ёмбёлой алы фёлтёрты, 
алы адёмыхёттыты минё-
вёрттё», – зёгъы Багаты 
Фатимё.

– Фёнды нё, цёмёй нём 
хистёртё цёуой ёмё нын 
ёмбарын кёной, цы ёмё 
куыд хуыздёр саразём. 
Махёй алчидёр архайы ве-
терантём фылдёр ёргом 
здахыныл. Фёлмён, уёз-
дан ныхас чи кёны, ахём 
ёгъдауджын адёймёгтё 
нём кусы. Нё сёйрагдёр 
хёс у ныхасёй дзёбёх 
кёнын, цёмёй нё разыйё 
здёхой сё хёдзёрттём, – 
нё фембёлды кёронбёт-
тён загъта республикёйы 
Ветеранты хёдзары дирек-
тор Сихъоты Сослан.
Рагон философ ёмё по-

литик Цицероны хъуыдымё 
гёсгё, се ‘ппёты дёр фён-
ды зёры бонмё фёцёрын, 
куы ‘рхёццё вёййы, уёд та 
сын азымаг свёййы. Уырны 
нё, ардём цы адём ёр-
бамбырд вёййы, уыдон сё 
кар кёй нё азым кёнынц, 
уый.

ХУЫБИАТЫ Ларисё

 Ёхсызгон цау 

Скъоладзаутимё 
фембёлд

Спорты рёзт ёмё царды ёнёниз уаг парахат кёнынён чи 
ахъаз кёны, Алагиры районы мидхъуыддёгты хайады кусджы-
тё ахём дзыллон мадзёлттё дарддёр ёххёст кёнынц.

Зёгъём, ёрёджы ёнахъомты 
хъуыддёгты инспектор, пъёлицёйы 
кёстёр лейтенант Артур Жигу-
нов, стёй Ёхсёнадон советы уёнг-
тё Бутаты Руслан ёмё Ханайты 
Таймураз фадёттё сарёзтой ар-
мёйхёцёг спортсментимё Алагиры 
4-ём скъолайы ахуырдзауты фем-
бёлдён.
Наркотиктёй пайда кёныны ми-

ниуёг адёймаджы ёнёниздзина-
дён знаггад кёй кёны, фембёлды 
архайджытё ууыл ёрныхас кодтой. 
Уымёй уёлдай, наркотиктё ёмё 
психотропон буаргъёдтёй пайда 
кёныны ёмё сё парахат кёныны 
тыххёй ёнахъомтёй бёрнондзинад 

кёй бадомынц, скъолайы уазджытё 
уыдёттё ахуырдзауты зёрдыл ёр-
лёууын кодтой. Наркотиктё ёмё 
психотропон буаргъёдтёй пайда 
кёнынмё ёнахъомты самидин кё-
нён куыд ис, Артур Жигунов  уымён 
цалдёр дёнцёджы ёрхаста.
Фембёлды архайёг, уёлдёр 

къорды тренер-ахуыргёнёг, Цёгат 
Ирыстоны Армхёсты федерацийы 
вице-президент Диамбегты Чер-
мены ныхасмё гёсгё, спорт ахъаз 
кёны адёймаджы ёнёниздзинад 
фидар кёнынён. Диамбеджы-фырт 
куыд загъта, афтёмёй армхёсты 
спорты хуызмё ’ргомздахёг фёси-
вёды нымёц фылдёрёй-фылдёр 

кёны, ёмё афтёмёй рёхджы ар-
мёйхёцёг цёгатирыстойнаг спорт-
сменты ёнтыстдзинёдтимё кёй 
базонгё уыдзыстём, ууыл зёрдё 

дарён ис. Чермен скъоладзауты ба-
зонгё кодта армхёстёй Уёрёсейы 
чемпионтё, спорты мастер Хозиты 
Георги ёмё спорты мастертём 
кандидат Хъёрджынты Эллёимё. 
Тренеры разамындёй спортсментё 
скъоладзауты базонгё кодтой арм-
хёсты фёзилёнтимё. Фёстагмё 
фембёлды архайджытё армхёсти-
мё сё базонгёгёнёг тренер ёмё 
спортсментён бузныг загътой.

ГЁЗЗАТЫ Зёринё,
 Мидхъуыддёгты  министрады 

Алагиры районы хайады 
инспектор

 Юбилей 

Номдзыд политик, сенатор
Рёстёг дугъон бёх 

у, фёзёгъынц. Ёцё-
гёйдёр, афтё у. Бес-
лёны 1954 азы 13 апрелы 
МАМСЫРАТЫ Дзём-
беджы хёдзары фёзынд 
ноггуырд, ёмё дисса-
джы арфётё райхъуыст 
лёппуйы гуырён боны  
фёдыл… Цыдёриддёр 
куырдтой Дунесфёлди-
сёгёй, уыдон сёххёст 
сты. МАМСЫРАТЫ 
Таймураз Ирыстонён 
стыр хёрзты бацыд. 
Уый  ёмхуызонёй дёр 
зонынц.

Йё ахуыры фёндаг ёй 
рахуыдта Цёгат Кавказы 
Хёххон-металлургон инс-
титуты промышленнон 
ёмё граждайнаг арёз-
тады факультетмё. Ку-
сын райдыдта цёугё 
мехинизацигонд 815-ём 
колоннёйы мастерёй. 
Сёрёнёй архайдта фёс-
комцёдисон змёлды, 
1978 азы йё райстой рес-
публикёйы Фёсивёды 
Ёппётцёдисон Ленинон 
Коммунистон цёдисы ко-
митетмё, уыд Цёгат Ирыс-

тоны арёзтадон къордты 
сёйраг инженер.
Афтё къёпхёнгай Мам-

сыраты Таймураз ёппёт 
фёлварёнты сёрты дёр 
ахызт, уёдмё йё ахуыд-
той Мёскуымё, куыста 
Фёсивёды Ленинон Ком-
мунистон цёдисы Центрон 

комитеты, Цёгат Ирыс-
тонмё ёрыздёхт ёмё 
ссис ФЁЛКЦ-йы цёгат-
ирыстойнаг обкомы ны-
мёрдар. Фёстёдёр ссис 
Цёгат Ирыстоны Сёйраг 
Советы депутат, 1990 азты 
уыд Коммунистон партийы 
цёгатирыстойнаг обкомы 

инспектор. Куыста Рахиз-
фарсы районы, 1998 азы 
республикёйы Президент 
Дзасохты Алыксандры 
фёндонёй ссис республи-
кёйы Хицауады Сёрдар.

2005 азёй 2015 азмё 
уыд РЦИ-Аланийы Сёргъ-
лёууёг. 2007 ёмё 2011 
азты архайдта Паддзаха-
дон Думёмё ёвзёрстыты, 
политикон парти «Иугонд 
Уёрёсе»-йы хыгъдты уыд 
раззагдёр. 2015 азы 21 
мартъийё у Федерацийы 
Советы уёнг, сенатор, йё 
бартё ноггонд ёрцыдысты 
2016 азы сентябры ёмё 
2021 азы сентябры. Йё 
архайды тыххёй хорзёх-
джын ёрцыд «Александр 
Невскийы номыл», «Кады 
Нысаны», «Фыдыбёстёйы 
раз        сгуыхтдзинёдты», 
«Хёлардзинады» орден-
тёй ёмё бирё майдан-
тёй. 
Мамсыраты Дзёмбе-

джы фырт Таймуразы фыст 
чингуытёй пайда кёнынц 
скъолаты, уёлдёр ахуыр-
гёнёндётты студенттё.

Интернетёй ист 
ёрмёг

 Чемпионат 

Ерысты уёлахиздзаутё

Дзёуджыхъёуы ацыд профессион дёсныдзинадёй 
регионалон чемпионат «Профессионалтё»
Ерысты архайгёйё дзы  

Цёгат Ирыстоны медици-
нон колледжы минёвёрт-
тё равдыстой нывыл бё-
рёггёнёнтё. Зёгъём,  
«Акушерон хъуыддаг» ёмё 
«Медицинон ёмё социа-
лон базылд»-ы хъуыддаг-

зонынады фёуёлахиз сты 
Хъараты Валерия ёмё 
Токаты Тамерлан (сё 
ахуыргёнджытё – Реуаз-
ты Фатимё ёмё Хуы-
былты Аллё). 
Кадджын ёмбырды 

фыццаг бынёттё бацах-

сёг адёймёгтён радтой 
зёрдылдарён лёвёрт-
тё ёмё дипломтё. Цё-
гат Ирыстоны Ахуырад 
ёмё наукёйы министрад 
амынд колледжы директор 
Реуазты Таймуразён 
регионалон чемпионат 
саразыны фёдыл бузныг 
загъта. Ведомствёйы ми-

нёвары ныхасмё гёсгё, 
фёстёдёр студенттё 
сё практикон куысты кё-
мёй спайда кёндзыс-
ты, амынд чемпионат-
ты фёрцы сын ис ахуыр-
гёнёндоны ист ахём зо-
нындзинёдтё равдисыны 
фадат.

«15-ём регион»

 Ахуырад  

Проект банымадтой хуыздёрыл
Цёгат Кавказы арёзтадон техникумы студенттё 

5-ём гимназы дизайн-проектён презентаци сарёз-
той. 

Федералон проект «Ахуы-
рады скъолаты системёйы 
нывылкёнынад»-мё гёсгё 
нё республикёйы 25-ём 

скъола бындуронёй цалцёг 
кёнын райдыдтой. Мёс-
куыйы ВДНХ-йы дунеон рав-
дыст-форум «Уёрёсе»-йы 
проект «Бёллицы скъола»-
йы куысты фёткмё гёсгё 
федералон эксперттё стыр 
аргъ кёмён скодтой, фи-
дёны архитектортё ахуыр-
гёнёг Гуыдиаты Мёди-
нёйы разамындёй ахём 
дизайн-проект бацёттё 
кодтой. 
Арёзтадон техникумы сту-

дентты проект номинаци «За 
идею дизайна рекреаций»-
йы банымадтой хуыздёрыл. 
5-ём гимназы директор 
Маринё Кулишкинайы 
ныхасмё гёсгё, ахуырад 
райсынмё скъоладзауты чи 
разёнгард кёндзён, рав-
дыст-форуммё ёрбацёуёг 
адём ёнтыстджынёй ёв-
зёрст хуызты ахём иугонд 
бафиппайдтой. Ахуыргё-
нёндоны директор арёзта-
дон техникумы коллективён 
ёххёстгонд куысты тыххёй 
бузныг загъта.

«Ир-Информ»

 Комитеты ёмбырдёй  

Ныхас – ахсджиаг 
фарстатыл

РЦИ-Аланийы Парламенты наукё, ахуырад, 
культурё ёмё информацион политикёйы коми-
тет сарёзта ёмбырд. Амыдта йё сёрдар Еленё         
КНЯЗЕВА. Комитеты уёнгтё ёрныхас кодтой ахуырад 
ёмё сывёллётты сёрдыгон фёлладуагъды къаба-
зимё баст закъонёвёрынад нывылдёр кёныныл, 
стёй рахёцыдысты, Парламент кёуыл сразы, уыцы 
федералон закъонёвёрынадон хъёппёрисы фарс. 
Ёдёппётёй цы фарстатём ёркастысты, уыдон уы-
дысты ссёдзы бёрц.
Депутатты къорд, сё 

сёргъы – Парламенты 
Сёрдары хёдивёг Гутна-
ты Аслёнбег, афтёмёй 
бацёттё кодтой ахуыра-
ды тыххёй закъонмё ба-
хёссинаг ивддзинёдтё 
ёмё уымёй республикон  
закъонёвёрынад сём-
хуызон кодтой федера-
лонимё. Еленё Князева 
куыд загъта, афтёмёй 
ивддзинёдты ныхас цёуы 
ахуырадон къабазмё 

цёстдарды мадзёлттыл. 
Ахуырдзауты зонындзи-
нёдтён аргъ скёныны 
тыххёй республикёйы 
Ахуырад ёмё наукёйы 
министрад аразы аргъ-
гёнёг регионалон ирта-
сёнтё. Документы амынд 
цёуынц уыцы иртасёнты 
номхыгъд ёмё сё аразы-
ны уагёвёрд. 
РЦИ-Аланийы фёллой 

ёмё социалон рёзты ми-
нистры хёдивёг Маматы 

Анджелё раныхас кодта, 
сывёллётты фёлладуагъ-
ды къабазы хицаудзинады 
оргёнтён цы бартё ис, 
уыдонён уагдёттёг закъо-
ны проекты фёдыл. Ныхас 
дзы цёуы, царды уёззау 
уавёрты чи бахауд, уыцы 
сывёллётты дзёбёх кё-
ныныл ёмё сын сё фёл-
ладуагъды бартё ёххёст 
кёныныл. Уыцы бартё сын 
дёттынц УФ-йы Конститу-
ци ёмё Бинонты кодекс, 
РЦИ-Аланийы Конституци 
ёмё бардёттёг ёндёр 
нормативон акттё. Афтё, 
сывёллётты фёлладуагъ-
дён мадзёлттё аразыны 
бартё лёвёрд цёуынц 
республикёйы Фёллой 
ёмё социалон рёзты ми-
нистрадён, ёрмёст, ка-
никулты рёстёг скъолаты 
цур арёзт сёрдыгон ла-
герты сывёллёттё кёй 
фёулёфынц, уыцы хъуыд-

дагёй фёстёмё. Уымёй 
уёлдай, санаторитё ёмё 
курорттём балцёгтё лё-
вар дётдзысты, сидзё-
рёй кёнё ёнё ныййар-
джыты ёвджид чи баззад, 
фыццаджыдёр, уыцы сы-
вёллёттён. 
Уымёй уёлдай ма коми-

теты уёнгтё цы закъонты 
проектты фарс рахёцы-
дысты, уыдон баст уыдыс-
ты «Хъармдёттыны тых-
хёй» федералон закъон 
нывылдёр кёнынимё, 
ёнахъомты ‘хсён барад 
хёлён цаутё не ‘руадзы-
нимё ёмё ёвёгёсёгёй 
баззайыны профилакти-
кёйыл, инвестицион ар-
хайдён ёххуыс кёныныл, 
стёй, цёрёгойтё чи 
дары, уыдоны ныхмё бёр-
нондзинад карздёр кёны-
нимё. 

ДЕДЕГКАТЫ Зёлинё    

 Ёмё, дам, цёр  

Рёстёмбис мызды бёрц ёмё 
фёллойы ахадён

Ирон лёджы хёдзары фырт куы фёзыны, 
уёд ёй зон: кёддёр бавналдзён ног хёдзар 
аразынмё, йёхи, йё бинонты нё ныууадздзён 
зёронд хёдзары. Хъёздыг лёджы фырт дёр 
ма иу афон йё уавёртё ноджы хуыздёр скё-
нынмё куы бахъавы. Мёгуыр лёгён ног хё-
дзар саразын йё хъысмёты фыст вёййы.
Ёмхуызонёй йё зонём, 

цавёр фыдёбёттё, тыхс-
тытё бавзары адёймаг, 
йё къухтём ёмхасёнтё 
кёнгёйё, цыдёртё кё-
рёдзиуыл бётгёйё фё-
аразы йё хёдзар. Мёнё 
хёдзар йёхиуыл сабыргай 
схёцыд, ралёууыд рёстёг 
ног дзаума балхёнынён. 
Дуканитё – алы къахдзё-
фыл дёр, кёцыфёндымё 
дёр бацу…Ёнё ницёмёй  
фёстёмё рацёудзынё. 
Ёргътё куы фенай, уёд 
дё сёр байдзаг уыдзён 
мёт ёмё сагъёсёй, дё 
зёрдё дё сёлхъивдзён. 
Цы чындёуа, кёцёй рай-
сай ёхца? Ёви та дзаума 
дёр дёсгай азты дёргъы 
ёлхёнын бахъёудзён?
Ёрёджы Уёрёсейы Хи-

цауады Сёрдар Михаил 
Мишустин Паддзахадон 
Думёйы ёмбырды хат-
дзёгтё скодта ивгъуыд 
азы куыстёй. Йё ныхас-
мё гёсгё, алцыдёр тынг 
дзёбёх у, ницёмёй тых-
сём, ницы  хъуаг стём, 
ёрмёстдёр раппёлинаг 
стём. Нё республикёйы 
зындгонд экономист Цо-
риты Алетё хатдзёгтё 
скодта Уёрёсейы Хица-
уады Сёрдары раныха-
сёй. Бакастён сё, ёп-
пынкъаддёры мыздыл 
тынг рёвдзёй кёй ёфты, 
уый тыххёй загъта афтё: 

«барын ёй хъёуы граж-
дёнты чыргъёды ёцёг 
ёргъты рёзтимё. Уё-
рёсейы инфляцийы рёзт 
зынгё фылдёр у мыздты 
ёмё социалон пособиты 
бёрцы рёзтёй…»

 Ёз ныхас кёнын хуы-
мётёг адёймаджы зонд-
ахаст, царды уавёртё 
нымайгёйё. Интернеты 
куыд бакастён, афтёмёй 
Центрон банчы хатдзёг-

мё гёсгё, нё бёстёйы 
цёрджытё, куы схъёздыг 
уой, уёд уый тёссагдзи-
над ёвзарын кёны эко-
номикёйён. Ома, адёмы 
фырмёгуырдзинад бёстё 
аирвёзын кёндзён? Раст 
цыма мыздён милуангай 
сомтё курём, афтё уайы.

Дёнцёгён хёссынц 
мызды рёстёмбис рёзты 
хатдзёгтё, ома, фарон уыд 
73709 сомы. Ома, дёлё 
кёмдёр чи баззад, уыцы 
дёлёуёз мызды бёрц 
райс, бафтау ёй ёппё-
ты уёлдёр мызды бёрц-
мё ёмё дзы рауайдзён 
рёстёмбис мызд. Ёндёр 
нё 73 мин сомы чи исы? 
Рынчындоны рёстёмбис 
температурё куыд вёййы, 
ам дёр афтё. Ахём уа-

зёгёрвитён ныхёстёй 
нын нё зёрдётё ёлхё-
нынц, ёндёр цы?!
Центрон банчы хицау 

Эльвирё Набиуллинайы 
хатдзёгмё гёсгё, адёмы 
ёфтиёгтё тагъд рёзынц, 
фёллойы ахадён та фёс-
те кёмдёр баззад. Ныр 
ёй мёгуырдзинад размё 
рахондзён, ёви куыд?! 
Адёмы ёхца, дам, бёз-
бёз кёны, бынёттон то-
вартё та, дам, фаг нёй. 
Чи уромы заводтё ёмё 
фабрикёты, егъау куыст-
уётты размёцыд? Чи сё 
нё уадзы змёлын, ногдзи-
нёдтёй пайда кёнын, ног 
технологитё куыстадмё 
хёссын? Мёгуыртё? Дур 
дыл кёцырдыгёй сём-
бёлдзён, уый ёмбар-
гё дёр нё бакёндзынё. 
Ахём цъас ма уа, мах дзы 
цёмён  ныххауём?
Ёрмёст «Росстат» куыд 

амоны, афтёмёй цёр-
джыты мыздтё фёстаг 7 
азы дыууё хатты фылдёр 
фесты. «Росстат»-имё 
тохы нё бацёудзынён, 
фёлё сём уый фаг цё-
мён кёсы? Зёгъём, 73 
мин сомёй хъалонты 13 
проценты куы раппарай, 
уёд ма райсдзынё 64 
мин сомы. Ёмё?! Дё худ 
хъуамё хёрдмё ёппа-
рай? Уёрёсе дыууё дихы 
раджы фёцис, иуты ёф-
тиёгтё рёзынц, иннётё 
кёмдёр бынёй, фёсте 
сыбар-сыбур кёнынц. Нё 
царды уавёртём гёсгё 
стём Шри-Ланкайы, Ма-
лийы, Ганёйы ёмвёзады. 
Ома, бёллиццаг не стём…
Фёллойы ахадён не 

‘ххёссы не ‘фтиёгтыл, уый 
хорз хабар нёу. Центрон 

банк йё зёрдё дары, 
фёллойы ахадён 3,2 про-
центы кёй сырёздзён, 
ууыл. Цымё уыдёттё кём 
аразгё сты, махмё цы бар 
дарынц, мызд фёллойы 
ахадёнимё куыд сбёт-
тём, кусгёйё мёгуырёй 
цёмён цёрём?! Хъуа-
мё уёрёсейаг хуымётёг 
цёрёг уыдёттё куыдёй 
зона, ёмхуызонёй эко-
номисттё, банкиртё не 
стём…Уёдё разамындён 
дёр нё бёззём, уё ба-
каст, дам, нё фёрёстмё. 
Уёрёсейы Хицауады 

Сёрдар Михаил Мишустин 
фароны куысты бёрёггё-
нёнтёй разы у. Мах дёр 
национ проекттё ёмё 
паддзахадон программё-
ты ахадындзинад ёмба-
рём, фёлё ныхас цёуы 
не ‘фтиёгтыл. Цёуылнё 
фылдёр кёнынц, цёуыл-
нё рёзынц? Нё бёстёйы 
Президент арёх сёвёры, 
адёмы ёцёг ёфтиёг-
ты рёзтимё баст фарста, 
фёлё уавёр нё ивы.
Ёмё та раздёхём хуы-

мётёг ирон лёджы уа-
вёрмё: дёс-фынддёс 
азы кёй арёзта, йё уыцы 
хёдзар сырёзыд…Дард-
дёр та йё куыд ёмё цы 
хуызы хъуамё сфёлгонц 
кёна? Цавёр ёхцайё, йё 
хъалонтё, йё фиддонтё, 
йе ‘ппёт хёрдзтё – кём 
– зианён, кём – цинён, 
кём – куывдён куы скёна, 
уёд ма йё къухы капеч-
чытё баззайдзён. Ёмё, 
дам, афтёмёй цёр! Уый, 
ома, рёстёмбис мызды 
бёрц ёмё фёллойы аха-
дён нымайгёйё…

  

 Нё дохтыртё  

Гиппократы ардхёрдыл – 
ёнувыд

Райсомёй куыстмё цёуыны тыххёй фёдзырдтон 
таксимё. Иу ныхас, иннё. Ёмё мын шофыр йё ха-
бёрттё кёнынмё фёцис. «Мё сывёллон аирвёзт ацы 
дохтыры руаджы. Цы йын акодтаиккам, уый нал зыд-
там, рынчындоны йё йё мадимё сёвёрдтой. Цыдёр 
уазал агъуыст, цёстдард нёй, телефонёй мём дзуры 
йё мад, цы кёнём, зёгъгё… Ёз – ам, уыдон – горё-
ты…Мёт кодтон… Райсомёй мём, куыд таксийы ку-
сёгмё, фёдзырдта Алагиры цёрёг сылгоймаг. Нёдёр 
ёй зонгё кодтон, нёдёр чи у, кём кусы…
Мё тыхстёй йын фёнда-

гыл радзырдтон мё сывёл-
лоны уавёры тыххёй. Уай-
тагъд телефонёй адзырдта, 
рынчындоны кёимё дёр 
аныхас кодта, раивтой сы-
вёллоны хъарм палатёмё, 
ёппёт анализтё йын скод-
той…Ахём диссаджы дох-
тыр разынд мё бёлццон…», 
– автостанцёмё фёндагыл 
мын дзырдта таксийы хицау.

«Мыййаг, Борёты Татья-
нё нё уыд уый?»,-афарстон 
таксисты. Йё дзуапп – «о, 
ёцёгдёр, Татьянё…» Мё 
хъуыдытё йын загътон, дис-
саджы дохтыр кёй у Бо-
рёты Татьянё, зындгонд 
профессор, арёхстджын, 
фёлтёрдджын…Дзёу -
джыхъёуы Сывёллётты 
клиникон рынчындоны кёй 
кусы, йё зонындзинёдтё 
студенттён дёр кёй амоны, 
уыдёттё. «Мёнёй йё хорз-
дзинад нё ферох уыдзён. 
Адёймаг уайтагъд ратыхсы, 
уёдё кёмён зёгъон, чи 
фёкёсдзён рынчынмё…
Тынг хорз баххуыс кодта мё 
чызгён…»,-дзырдта шофыр.
Кёд дыл иу Хуыцауы 

сконд адёймаг сёмбёла, 
уёд дё хъуыддаг фёрёст-
мё уыдзён. Дохтыртё дёр 
алыхуызон сты. Иуты ёх-
цайы азар хёры, иннётё 
- бонзонгёйё, уёзданёй 
кусынц, алы рынчынмё дёр 
бёстон, лёмбынёг кё-
сынц, сё сёр схъил кёнын-
мё дёр сё нё февдёлы. 
Бирё азты дохтырёй чи 

фёкуыста, ахём дохтыры 
бахъуыд цавёрдёр амынд-

дзинад. Йё рынчын цё-
мёйдёрты тыхст ёмё йё 
бахъуыд невропатолоджы 
ёххуыс, уымё гёсгё афарс-
та, ёндёр хайады кусёг 

невропатолоджы. Ахём уа-
вёртё арёх сёвзёрынц 
рынчындётты, ома, ахъуы-
ды кёнём, симптомтё аиу-
варс кёнынён куыд ёмё 
цёмёй фёкёсём…Невро-
патолог ныхъхъус, стёй уёд 
афтё бакодта, «ёз уыдёт-
тён ныр ёхца фёисын…».
Ныртёккё нё ёмхуызо-

нёй нымёцон технологи-
ты уацармё баппёрстой, 
мёнё, дам, «уё личный 
кабинеты фёрцы» уёхи 
фыссут дохтырмё, паддза-
хадон лёггёдты, ёндёр 
интерактивон фёрёзты руа-
джы. Ёмё уём комком-
мё куы бацёуём, уёд та?! 
Нё кусджытёй иуы ёваст 
бахъуыд дохтыры ёххуыс, 
бацыд рынчындонмё, кёд 
мын рентген уёддёр скё-
никкой, зёгъгё…Ёмё йё 

рарвыстой, мах рад, дам, 
нёу, далё, дам, Тагъд ёх-
хуысы клиникон рынчындон-
мё ацу…
Хорз, чи зоны уём уыцы 

бон травматологтё нё 
уыд, фёлё рентген аппа-
раттё дёр семё ахастой?! 
Цалынмё иу кёронёй ин-
нёмё, иу рынчындонёй 
иннёмё ёнё хи маши-
нёйё цёуай, уёдмё дё 
ницыуал бахъёудзён…
Нё кусёг дёр йё хёдзар-
мё ацыд. Мах кём хъё-
уынц уё диссаджы хёрдз-
тё фёсарёйнаг аппарат-

тыл, кусёнгёрзтыл, кёд 
ёмё сё хуызёнён пайда 
нё кёнут, уёд?
Рёвдздёр цёмёй каби-

нетёй феддёдуар уай, ууыл 
архайынц ныры дохтыртё, 
уынгё дёр дё нё фё-
кёндзысты, тагъд-тагъд цы-
дёртё фыссынмё фёлё-
бурынц…Ды та дё низимё 
дёхёдёг тох кён, кёд дын 
рауайа, уёд – хорз, кёд нё, 
уёд та – уымёй хуыздёр…
Алы хатдзёг дёр сын зёр-
дёмёдзёугё у…
Мах цёстёй акёсгёйё, 

ёрмёстдёр Советон Цё-
дисы дохтыртё уыдысты 
Гиппократы ардхёрдыл 
ёнувыд. Ныры, ома, ног 
Уёрёсейы,  медикты ма уы-
донмё ауайын хъёуы…

 Уавёр  

Иу гёртам – дыууё 
фыдгёнёджы

«Иу гёртам – дыууё фыдгёнёджы» – 
афтё ёмбарын кёны уавёр фёндаджы сёрты         
ауыгъд плакат. Гёртам ис ёрмёстдёр раттён 
ёмё райсён. Фыдгёнджытё дыууё вёййынц. 
Иннётё кёмдёр фёсте бамбёхсынц, ёнхъёл-
мё фёкёсынц, кёд дзы мёнмё дёр истытё 
фёхёццё уаид, зёгъгё. Уёдё куыд вёййы?!

Ёрёджы кёсын, ёмё 
нёхи мидхъуыддёгты ор-
гёнты кусджытё (эконо-
микон ёдасдзинад ёмё 
коррупцийы ныхмё тохы) 
баурёдтой паддзахадон 
службёгёнёджы. Ома, 
дам, гёртёмттё иста 
бынёттон амалхъомтёй. 
Иумёйагёй «гёртамщик» 
цас райста, уый куы ра-
бёрёг, уёд мёхёдёг 
фефсёрмы дён. Дёлё-
мё дёр ёмё уёлёмё 
дёр 15 мин сомёй 55 мин 
сомы онг ёхцайы бёрц 
рёзыд. Афтёмёй фарон 
ёхца рауад 200 мин сомы 
бёрц.
Уый цёй «гёртамщик» 

у? Йе уёнгтё дёр нёма 
аивёзта ёмё йё уай-
тагъд рацахстой, цыдёр 
ёнёбары гёртёмттём 
бавнёлдта. Нё бёстёйы 

цавёрфёнды хъуыддаг 
дёр домы гёртам. Ёхца 
кёмёй домдта, уыцы 
амалхъомты ныхасмё 
гёсгё, гёртёмттё исёг 
ёвзидыдта ёппёт хъён-
дзинёдтё раргом кёны-
нёй. Цымё уыдон куыдёй 
сёмбырд вёййынц амал-
хъоммё? Ёвёццёгён ын 
афойнадыл нё бамбарын 
кёнынц, нё баххуыс кё-
нынц. Кёнё та хъуыддаг 
саразынвёнд кёмё ис, 
уымё уазал цёстёнгас 
равдисынц.
О, иутё ёхца радомынц, 

иннётё дё ёрмёстдёр 
дё габаццагёй нё рап-
пардзысты сё кабине-
тёй, иунёг хъуыддаг дёр 
рёстмё нё сараздзыс-
ты. Ахём бёрнон адёй-
мёгты зонын, ёмё дис 
кёнын, куыдёй схёц-

цё министры хёдивё-
джы бынатмё… Йё сёр 
дёр ёрбацёуёгмё нё 
разилдзён, уыцы уёли-
ау футтытё, къуырдтытё, 
раст цыма йё хёдзары 
бады, афтё йёхи ёвдисы. 
Уый гёртам домёг нёу? 
Иутён фёхъёр вёййы, 

иннётё та кёмдёр къуым-
ты бадынц ёмё ёргом 
знаггад кёнынц. Ёххуыс-
агур дём цы адём цё-
уынц, уыдоны цёмён тых-
сын кёныс? 
Ёз гёртамисджыты 

фарс нё дён, фёлё кё-
цыдёр чиновникты ахаст 
ёмбарын, уый мё фыл-
дёр тыхсын кёны. Уёлё 
Уёрёсейы экономикон 
рёзты министры хёди-
вёджы кабинетёй цы стыр 
ёхцатё рахастой, уыдон 
цёст дёр нё ахста. Кёд, 
мыййаг, мартенон пецы 
цур нё куыста ёхсёв-бон 
не ‘взаргёйё… Афтёмёй 
нё амалхъомтё размё нё 
рацёудзысты, нё сё ба-
уадздзысты. Бёстё йёхи-
уыл куыдёй хъуамё схё-
ца, цёй ёмё кёй фёр-
цы?

 Хатдзёгтё  

Амондджын 
бёстётё

Ацы дунемё чи рантысы, уый йё зёрдё фё-
дары амондыл, бёллиццаг цардыл. Гуырысхо 
дёр нё фёкёны, ахём у не сконд. Уымёй 
уёлдай, амонды ёмвёзадмё ёппынёдзух се 
‘ргом здахынц специалисттё дёр. Ёппёты 
амондджындёр бёстёты рейтинг фыццаг хатт 
ныммыхуыр кодтой 2012 азы.
Амонды тыххёй раныхасы куыд загъд ёрцыд, афтё-

мёй фыццаг бынат бацахста Финлянди. Ныр ёвдём 
хатт ссис ёппёты амондджындёр бёстё. Йё фёстё 
цёуы Данийы паддзахад, ёртыккаг бынаты ис Исланди.
Амондджындёр бёстёты хыгъды сты Швеци, Изра-

иль, Нидерландтё, Норвеги, Люксембург, Швейцари, 
Австрали.
Уёрёсе ис 72-ём бынаты, нё бон нёхи амондджын 

схонын нёу, уёдё нё иннётё дёр нё нымайынц 
амондджыныл. Ёппёты ёнамонддёр сты Афганистан, 
Ливан, Лесото, Сьерра-Леоне, Конго. Цёмёй амонды 
ёмвёзады тыххёй бындурон хатдзёгтё скёнай, уый 
тыххёй нымад цёуынц социалон ёххуысы бёрц, ёф-
тиёгтё, ёнёниздзинад, сёрибардзинад, рёдаудзи-
над, ёнё гёртам цард.
Цы загъдёуа? Хъуамё ёмхуызонёй амондджын уём, 

фёлё нын нё уайы кёнё нын амодджын уёвыны бар-
тё нё фаг кёнынц. Уёд та худёджы тыххёй Амонды 
министр куы фёзынид Уёрёсейы. Скён ын ныллёг 
мызд, куысты уёззау уавёртё ёмё йём уёд бакёс…

 Иртасёнтё  

Рейтинг куыд амоны, афтёмёй…
«РИА Новости»-йы рейтинг куыд амоны, афтё-

мёй Цёгат Кавказы республикёты ёгуыстдзинады 
ёмвёзад фарон уыд тынг ёлхъывд. Ёппёт рес-
публикётё дёр бацахстой фёстаг бынёттё. Цёгат 
Ирыстон ис 81-ём бынаты. Йё фёстё сты Цёцён, 
Дагестан, Мёхъёл. Цёмёй нё республикёйы куыст 
ссарай, уый тыххёй дё бахъёудзён 6 мёйы бёрц. 
Фарон, октябры-декабры, ёгуыстдзинады ёмвёзад 
Цёгат Ирыстоны иу гыццыл фёхуыздёр.

Ёрхёссён ис ёндёр 
иртасёнтё дёр. Зёгъём, 
мызд исыны уавёр дёр 
иртёстгонд ёрцыд. Цёгат 
Ирыстон Уёрёсейы иннё 
регионты ‘хсён рацыд 80-
ём бынатмё. Махёй ныл-
лёгдёр мыздтё ис Мё-
хъёлы ёмё Хъалмыхъхъы 
республикёты. Йе ‘фтиёг-
тё 20 мин сомы кёмён 
сты, ахём кусджыты нымёц 
Ирыстоны у 28,8 проценты. 
Нё республикёйы цёрджы-
тё исынц 19 мин сомёй 42 
мин сомы онг. Ныллёг мыз-
ды фарста тынг ахсджиаг у 
республикёйы.
Ёппёты стырдёр мызд-

тё исынц Чукоткёйы ёмё 
Ямало-Ненецаг автономон 
зылдты. Барёнтё кодтой, 
100 мин сомы ёмё фыл-
дёр мёймё чи райсы, уы-
доны ‘хсён. Бынтон ныллёг 
мызд чи исы, уыдоны дёр 
банымадтой. 

Ёфстёуттё райсгёйё 
сё бафидыны ёмгъуыд 
кёмёй айрох, кёмён ныд-
дёргъвётин, уыдоны уавёр 
дёр ёвзёрст ёрцыд. «РИА-
Аналитика»-йы рейтинджы 
Цёгат Ирыстон ис 84-ём 
бынаты. Йё фёстё ёр-
мёстдёр – Мёхъёл. Фарон 
ёфстёуттё фидыны фётк 
регионты зынгё фёхуыз-
дёр, ёрмёстдёр Мёхъё-
лы хёсджынтё фёфылдёр 
сты. Сё хёсджынты бёрц 
у 11,76 проценты, махмё – 
ома, Цёгат Ирыстоны  хёс-
джынтё сты 7 проценты. 
Зёгъём, Севастополы ёфс-
тёуттёй хёсджынтё сты 
1,8 проценты.

Уёдё йё бон милуан 
сомы ёрёмбырд кёнын 
кёмён у, Уёрёсейы уыцы 
цёрджыты ‘хсён Цёгат 
Ирыстон ахсы 80-ём бынат. 
Уый дёр раиртёста «РИА 
Новости». Уый бёрц ёхца 
ёрёмбырд кёныны тых-
хёй нё бахъёудзён 14,3 
азы. Ёнёхъён бёстёйы 

цёрджыты уымён бахъёу-
дзён 10,2 азы. Фынддёс 
азмё дёр 1 милуан сомы 
чи не ‘рёмбырд кёндзён, 
уыдон сты 10,4 проценты. 
Разёй ис Чукоткёйы авто-
номон зылд, уый цёрджы-
ты бахъёудзён 5 азы ёмё 
4 мёйы. Дыккаг бынаты ис 
Ямало-Ненецаг автономон 
зылд, йё фёстё – Мага-
даны облёст. Рейтинджы 
ёппёты фёстаг бынаты 
ис Мёхъёлы Республикё, 
йё цёрджытё 15,5 азмё 
1 милуан сомы ёрёмбырд 
кёндзысты.
Уый уын «РИА Новости»-

йы рейтингты бёрёггё-
нёнтё… 

 
Ôàðñ áàö¸òò¸ êîäòà 

ÁÓÒÀÒÛ Ýëüç¸

 Номыры радхёссёг редактор — Хуыбиаты Ларисё.
 Рауагъды редактор — Гёззаты Фатимё.
 Дизайн: 1-аг фарсён — Гуыцмёзты Зёринё;
  2-аг ёмё 3-аг фёрстён — Халиты Изё; 
  4-ём фарсён — Рубайты Нелли.
 Корректортё: 1-аг фарсён — Гаглойты Наташё;
          2-аг фарсён — Рёмонты Алинё;
          3-аг фарсён — Дзоцъиты Тамарё;
          4-ём фарсён — Кёлухты Фатимё.

Газет "Рёстдзинад"Газет "Рёстдзинад"
хицён адёймёгтё, куыстуёттё, кооперативтё, 

алыхуызон фирмётё, кинотеатртё, клубтё ёмё 
салонтёй асламдёр ёргътёй исы алыхуызон 
хъусынгёнинёгтё — бёрёгбёттё, куывдтё, 
чындзёхсёвтё ёмё райгуырён бонты фёдыл 
арфётё, тёфёрфёстё, мысён бонты ёрмё-
джытё, рекламё, уыимё — газеты радон, науёд 
та хёстёгдёр номыртём.
КУСГЁ БОНТЁ — къуырисёр, дыццёг, ёртыц-

цёг, цыппёрём, майрёмбон (9 сахатёй 18 сахат-
мё).

25-67-0325-67-03

Профессион ёгъдауёй бёлёстём 
базилдзыстём ёмё, цалынмё къуыбар 
нё рафтыдтой, уёдмё сё хъёугё хосёй 

бапырх кёндзыстём.
Бадзурён ис ахём телефонтёй: 

8-928-856-90-89, 8-928-856-90-83 
(Руслан).

 Спортивон фидиуёг 

РЕКЛАМЁ, ХЪУСЫНГЁНИНЁГТЁ

Пошив матрацев и одеял, 
есть в наличии и на заказ; 
стирка и ческа шерсти.
Тел.: 8-989-037-18-04.

Дзуаппытё 
6 апрелы 
номыры

мыхуыргонд 
дзырдбыдён

ФЁРСЫРДЁМ:

1. Ёфцёг. 4. Къахт. 
6. Асино. 7. Хёдзар. 8. 
Мамонт. 10. Ёмбёрзт. 
13. Ахёстон. 15. Аир. 
16. Паспорт. 17. ... 
тыхтона! (Къоста). 18. 
Сёрибардзинад. 23. 
"Дзёбидырдзуан". 30. 
Королев. 31. Хуртуан. 
33. Одё. 34. Арёзтон. 
36. Нигераг. 38. Ёну-
выд. 39. Дзедыр. 40. 
Егъау. 41. Усгур. 42. 
Гагрё.

БЫНЫРДЁМ:

2. Фыдыбёстё. 3. 
Гаруз. 4. Комых. 5. 
Хъонтхора. 7. Хъёмп. 
9. Тенка. 11. Риони. 
12. Татха. 13. Артуд. 
14. Ёлхуи. 18. Сёрд. 
19. Ротё. 20. ... ризы... 
(Къоста). 21. Нёуу. 
22. Дрин. 24. Зёр-
дёрухс. 25. Болат. 26. 
Давон. 27. Рухён. 28. 
Зарёг. 29. Агуыридур. 
30. Куатё. 32. Нигер. 
35. Ордер. 37. Исдуг.

 Хъёлдзёг радзырдтё 

ХЪАУЫРАТЫ Дауыр

Уырытён – ёхсёвёр
Нана уырытён маргёйдзаг хыссё змёста, афтё ёр-

бадзырдта чидёр. Чысыл Зёлинё йём ракаст:
– Кём и дё нана?
– Уёртё уырытён ёхсёвёр кёны…

Арвырон
Чысыл Гермён фёрсы йё бабайы:
– Уёлё уый та арвыл цы у?...
– Арвырон, мё хур, арвырон…
– Ёмё арвы та рон цёмён хъёуы? Ёви уымён 

дёр йё хёлаф хаугё кёны?...

Сомтё
– Ёмё ды ленк кёнын цёуылнё сахуыр кодтай? Дё 

хистёр ёфсымёр кёсагау куы ленк кёны…
– Ай-гъай! Уый-иу ёртё капеккёй «Воднимё» сфар-

дёг… Мён та ёртё сомы фидын хъёуы трамвайы…

Хёзна
Дзиби ёмё Биби цады ёнгуыр дарынц. Фёлё – 

ницы… Уёд Дзиби Бибимё дзуры:
– Гъеныр, зёгъём, сыгъзёрин кёсаг ёрцахстай. 

Цы хёзна дзы ракурис?
– Цёмёй ме ’нгуыр кёсаг ёрцахса…

 Номарён 

Цин ёмё, дам, зиан 
ёфсымёртё сты. Уымён 
гёнён нёй. Бинонтё сё 
циныл цин кёнынёй куы 
нёма бафсёстысты, уёд 
сём цёмён фёзындис… 
Уый ёфсымёры миниуёг 
нёу.
Раст хур бон арвмё сау 

мигътё куыд ёрбабыр-
сой, афтё уыцы ёлгъыст 
бон Бырнацты Георгийы 
бинонтём ёрбайхъуыст 
уёззау хабар, уё хъёбул 
Коля (Николай) фёндаг-
гон бёллёхы фёмард, 
зёгъгё. Цыппар хъёбу-
лы сё фыды табёты 
раз дзыназгё ёрлёууы-
дысты, йё цардёмбал 
Томё, хотё, ёфсымёр, 
хиуёттё, къабёзтё, 
ёмкъласонтё, ём-
кусджытё, йё хъёлдзёг 
сыхаг-фёсивёд зёрдё-
саст фесты. Йё ныййарёг 
мады тёригъёдёй адём 
зёрдёхъёрмттё кодтой. 
Уый никёд сразы уыдзён 
царды ацы уёззау ёцёг-
дзинадыл, цёрёнбонты 
ёнхъёлмё кёсдзён, кёд 
ёрбахиздзён, раздёрау, 
Коля мидбылхудгё кул-
дуарёй, 8 мартъимё йын-
иу, иннё хёттытау, цы ди-
динджыты баст хаста, уый 
йё хъёбысы, афтёмёй. 
Фыд Георги ныффидар 
кодта йёхи – кёд суадз-
дзён зёрдёйы рисы 
тыппыртё. Куыд баууён-
дой ацы хабарыл, ёнёр-
цёугё цау куы у, уёд.
Тёхуды, Коля, куыд 

уарзтай цард, куыд 
тагъд кодтай искёмён 
хорздзинад ракёныныл, 
нё уагътай дё зёрдёмё 
хёрам, нё зыдтай маст 
хёссын… Уё бинонты 
цинтёй мах дёр, уё 

уарзон хиуёттё – иууыл-
дёр уыдыстём ёфсёст.
Коля райгуырд Хъёд-

гёроны. Зёнёджы хис-
тёр, дам, ёндёр ад 
фёкёны. Скъолайы 
фёстё ахуыр кодта хъёу-
уон-хёдзарадон институ-
ты. Ёфсадёй йё акодтой 
Цёцёны хёстмё, ёмё 
дзы кёронмё фёцис. Йё 
сабибонтёй фёстёмё 
– фыдёбонгёнёг. Би-
нонтё, ёгъдауджын ёмё 
ёнтыстджын кёстёртё, 
бирё хёлёрттё, куыст, 
ног хёдзёрттё, фёндтё, 
бёллицтё… Цы ма 
хъёуы амондён фыл-
дёр?! Стёй, мёгуырёг, 
домгё дёр ницы кодта. 
Багуыбыр ёмё дёллаг 
галау фыдёбон кодта. 

Уыцы бон «КАМАЗ»-ыл, 
дард фёндагыл хор  
ласгёйё, куыстёй йё би-
нонтём тагъд кёнгёйё, 
8 мартъийы йыл йё рухс 
баталынг. Цы уыдысты 42 
азы цёрынён? Уысм.
Адём кёрёдзийы ныф-

сёй цёрынц – фыдёл-
тёй баззад. Уыцы цал-
дёр боны Бырнацты 
къёсёрёй чи бахызт, 
уыдонёй алчидёр йё 
уды хъарм ёмё къахвёл-
лойё, йё адёймагдзинад 
равдисгёйё, фёрогдёр 
кодта зианджынты уаргъ, 
фёкъаддёр сын кодта сё 
рис.
Ахём уёззау цёф зёр-

дёйы баззайдзён хъёд-
гомёй, уымён ёмё йын 
хос нёй. Фёлё цард 
цард у, равдисын хъёуы 
уды фидардзинад дард-
дёры фёлтёртё хъомыл 
кёнынён, царды ёгъдау 
ёмё фарн дарддёр хёс-
сынён.
Коляйы ном цёрдзён 

йё уарзон бинонтё, адём 
ёмё бирё хёлёрт-
ты зёрдёты. Йё цард 
уыд стъалыйы фёзындау 
– цыбыр, фёлё ирд! Йё 
фёстё цы рухс ныууагъта, 
уый та фёндаг амондзён 
йё кёстёртён.

Хиуёттё ёмё 
бинонты номёй

ХЕТЁГКАТЫ Оксанё

Бырнацты бинонтё бузныг зёгъынц, сё зыны 
сахат, Бырнацты Коляйы зианы бон сё фарсмё 
чи балёууыд, сё рисёй сын чи айста, уыцы ёр-
цёуёг дзыллёйён, ёмё хъусын кёнынц, йё 
дыууиссёдзём боны кёнд кёй уыдзён дыццё-
джы, 16 апрелы, Хъёдгёроны, Гагкайы-фырты 
уынджы 79-ём хёдзары.

ФЁРСЫРДЁМ: 1. Лёхурёг. 5. Усён йё лёджы фыд, сёргълёууёг, разамонёг. 8. Таурёгъон бёх ирон 
адёмон сфёлдыстады. 9. Авд куырисы иумё амад. 10. Цёсгомы хай. 11. Тыхджын ивылдёй, ёхсёрдзёнау 
цёугёдон. 13. Зёххы хёйттёй иу. 15. Кёрдёджы мыггаг. 17. Ссад ёмё хуырхёй конд ирон хёринаг. 18. 
Хёбырёгъ. 19. Курорт Сау денджызы былгёрон. 20. Рухсдзыд, рёсуг арёзтадон ёрмёг. 21. Цот. 23. Згъёр. 
25. Дурфыцён пец. 27. Куыстгонд царм. 28. Рёхысы хай. 29. Хуыз. 31. Европёйаг паддзахады сёйраг горёт. 
34. Ёрдзон арёзтадон ёрмёг. 35. Цёугёдон Стъараполы крайы. 36. Цъасм, ёлхынцъ. 37. Мил, ала. 39. Рог 
дымгё. 41. Къёйдур къёдзёх. 43. Айк ёнё цъарёй. 44. Бёрц. 45. Хъёу Уёлладжыры комы.
БЫНЫРДЁМ: 1. Хъёддаг маргъ. 2. Цардёмбал. 3. Къуылымпы, ёрёджы кёнын. 4. Сойджын хъёрм-

хуыпп дзидзаимё. 5. Сылгоймаджы аивгёнён згъёр дзаума. 6. Донуат. 7. Лёппу фыййау. 11. Тас, азар. 
12. Сыгъзёрин доны тылд ёндах. 14. Бинонтён, ёгъдауён хойраг фыцёг. 16. Цонджы хай. 22. Ёрхёг. 24. 
Лыстёг дур. 26. Комыкъулты ёфхёлд дзёбёхгёнён. 27. Бёрёгдзау. 29. Спортивон фёзуат. 30 Сёры хай. 
32. Штат АИШ-ы. 33. Ирон фыссёджы фёсномыг. 38. Хъёздыгдзинад ёвдисёг. 40. Тауыс, кой. 42. Ёнгуыл-
дзы хай.

 Дзырдбыд

 Нывгёнёджы цёстёнгасёй 

– Фёстёзад ма у, 
ныртёккё ма къаба та чи дары?!

Работа со слабоуспевающими детьми 
с 1 по 5 классы по ускоренной методике.

Индивидуальный подход. 
Результаты гарантирую.
Тел.: 8-989-130-37-68 

(Таисия).

Ремонт 
стиральных машин 
и холодильников.

Тел.: 8-988-835-55-50 (Азамат); 
8-963-377-80-00 (Борис).

Ёнё дёу дуне – 
талынг...

Беслёны Спорти-
вон-дзёбёхгёнён комплек-
сы хъёбысхёсты иу хуыз 
«Грэпплинг»-ёй цыдысты 
РЦИ-Аланийы фыццаг бынат 
бацахсыныл ерыстё. 
Ацы хъёбысхёсты ис уёгъдибар 

ёмё лёгёй-лёгмё тохтёй райст 
фёрёзтё. Уымё гёсгё богёлтты 
архайд вёййы цымыдисаг.
Беслёны цы 310 богалы хёцы-

ди, уыдоны ’хсён уыдысты, куыд 
хистёртё, афтё хёрзёрыгон 
спортсментё дёр. Сё кармё 
гёсгё богёлттё дихгонд уыдысты 
авд къордыл, ёмё дзы цыди зёр-
дёмёдзёугё тохтё. 
Ёппёты кёстёртё уыдысты 

2015-2016 азты гуырд ёвзонг 
лёппутё ёмё ерыс кодтой ёхсёз 
уёзы. Ёппёты рогдёр уёз уыди 
20 кг ёмё дзы 1-аг бынат бацахста 
клуб «Скиф»-ы хъомылгёнинаг Ёл-
борты Сёрмёт.

24 кг онг уёзы 1-аг бынатмё 
рацыд Мёхъиты Рустам («Звез-
да»), 27 кг онг уёзы фёуёлахиз 
Киситы Батрадз («Звезда»), 30 кг 
– Гусалты Хъазыбег («Ирон»), 34 кг 
– Тотраты Алан («Блэк Тим»), 38 кг 
– Козаты Сёрмёт («Скиф»). 

2013-2014 азты гуырд богёлт-
тёй уёлахиздзаутё систы: 24 кг 
– Багаты Ренат («Скиф»), 27 кг – 
Цыхуырбаты Давид («Панчер»), 30 
кг – Бытаты Давид («Блэк Тим»), 
34 кг – Багаты Хетёг («Скиф»), 38 
кг – Габиты Алекс («Скиф»), 42 кг 
– Рубайты Алан («Звезда»), 46 кг – 
Киситы Владимир («Барс»), 50 кг – 
Тулаты Артур («Блэк Тим»), +55 кг 
– Гокъоты Давид («Ирон»).

2011-2012 азты гуырд лёппутёй 
1-аг бынёттё бацахстой: 30 кг – 
Атараты Ибрагим («Шах»), 34 кг 

– Санахъоты Хетёг («Блэк Тим»), 
38 кг – Мухаммад Халимов («Ха-
лим Тим»), 42 кг – Зассеты Хетёг 
(«Блэк Тим»), 48 кг – Санаты 
Хъазыбег («Панчер»), 50 кг – Зылы-
гаты Дзамболат  («Алантё ММА»), 
55 кг – Уалыты Ренат («Барс»), 60 
кг – Танделаты Георги («Скиф»), 66 
кг – Роберт Пак («Скиф»).

2009-2010 азты гуырдты ’хсён 
уёлахиздзаутё систы: 42 кг – 
Кучиты Аслан («Халил Тим»), 47 кг – 
Кокойты Давид («Блэк Тим»), 53 кг 
– Бёцёзаты Тимур («Барс»), 59 кг 
– Дудараты Эльбрус («Блэк Тим»), 
66 кг – Багаты Давид («Скиф»), 73 
кг – Бедойты Тимур («Звезда»), 
+73 кг – Алан Глущенко («Алантё 
ММА»).

2007-2008 азты гуырдты ерысы 
1-аг бынёттё бацахстой: 46 кг – 
Ортабайты Артур («Абрек»), 50 кг – 
Бицъоты Батрадз («Блэк Тим»), 54 
кг – Джусойты Мирон («Скиф»), 58 
кг – Гаглойты Сослан («Панчер»), 
63 кг – Осман Муртазалиев («Блэк 
Тим»), 69 кг – Санахъоты Сёрмёт 
(«Блэк Тим»), 76 кг – Дриаты Давид 
(«Скиф»), 85 кг – Ислам Усманов 
(«Халим Тим»), +86 кг – Хуыбылты 
Тамерлан («Скиф»).

2004-2006 азты гуырд фёсивёды 
’хсён 1-аг бынёттём рацыдысты: 
58 кг – Пёррёстаты Олег (”IGT”), 
62 кг – Цёбиты Хъазыбег, 66 кг – 
Хёмыцаты Георги («Алантё ММА»), 
71 кг – Скъодтаты Сёрмёт («Блэк 
Тим»), 77 кг – Ёгайты Сослан 
(«Блэж Тим»), 84 кг – Икъоты 

Сёрмёт («Скиф»), 92 кг – Татта-
ты Джамбраил («Скиф»), + 92 кг – 
Рустам Балхамишвили («Кузнец»).
Хистёр кары нё республикёйы 

чемпионтё систы: 62 кг – Нема-
тулла Исламидин («Блэк Тим»), 66 
кг – Джабраил Баширов («Скиф»), 
71 кг – Тедеты Давид («Блэк Тим»), 
77 кг – Киситы Азёмёт (Ёлбор-
ты Тамерланы номыл клуб), 84 кг 
– Цопбойты Тимур («Скиф»), 92 кг 
– Гасан Гасаналиев («Блэк Тим»), + 
100 кг – Хуыгаты Батрадз (Ёлбор-
ты Тамерланы номыл клуб). 
Командёты ’хсён 1-аг бынат 

бацахста «Блэк Тим», кёцыйы 
кусынц тренертё: Белеккаты Ф., 
Кодзырты Д., Къадзты Г., Кадзты 
И. ёмё Саукуйты М.

2-аг бынат бацахста Сунжёйы 
клуб «Скиф» (тренертё Багаты 
М.В. ёмё Багаты С.В.), 3-аг бы-
натмё та рацыд «Алантё ММА» 
(тренер Нартыхъты Д.К.).
Ныр нё спортсментё сёхи 

цёттё кёнынц Цёгат Кавказы 
федералон зылды фыццаг бынат 
бацахсыныл ерыстём. Ирыстоны 
командёйы сёйраг тренер 
Белеккаты Феликс ёмё «Грэп-
плинг»-ы федерацийы президент 
Багаты Эрик семё кусёг тре-
нертимё зёрдиагёй архайынц, 
цёмёй ацы лёгёй-лёгмё тохты 
хуызёй дёр Ирыстоны сырёзой 
спорты хъайтартё.
Ерыстё аразджытё зёрдиаг 

арфё ракодтой Беслёны Спор-
тивон-дзёбёхгёнён комплексы 
кусджытён, сё сёргъы Гуытъиаты 
Вячеслав, афтёмёй, ерыстён 
хорз уавёртё кёй сарёзтой, уый 
тыххёй.

БАСКАТЫ Уырызмёг

Хъёбысхёст

Грэпплингёй дёр нём 
уыдзён чемпионтё

